
dvAdasha stotra (Shri Madhva)

દ્વાદશસ્તોત્રાણિ શ્રીમધ્વકૃત

॥ દ્વાદશ સ્તોત્રાણિ॥

અથ પ્રથમસ્તોત્રમ્

વન્દે વન્દ્યં સદાનન્દં વાસુદેવં નિરઞ્જનમ્ ।
ઇન્દિરાપતિમાદ્યાદિ વરદેશ વરપ્રદમ્॥ ૧॥
નમામિ નિખિલાધીશ કિરીટાઘૃષ્ટપીઠવત્ ।
હૃત્તમઃ શમનેઽર્કાભં શ્રીપતેઃ પાદપઙ્કજમ્॥ ૨॥
જામ્બૂનદામ્બરાધારં નિતમ્બં ચિન્ત્યમીશિતુઃ ।
સ્વર્ણમઞ્જીરસંવીતં આરૂઢં જગદમ્બયા॥ ૩॥
ઉદરં ચિન્ત્યં ઈશસ્ય તનુત્વેઽપિ અખિલમ્ભરમ્ ।
વલિત્રયાઙ્કિતં નિત્યં આરૂઢં શ્રિયૈકયા॥ ૪॥
સ્મરણીયમુરો વિષ્ણોઃ ઇન્દિરાવાસમુત્તમૈઃ । var

ઇન્દિરાવાસમીશિતુઃ ઇન્દિરાવાસમુત્તમમ્
અનન્તં અન્તવદિવ ભુજયોરન્તરઙ્ગતમ્ ॥ ૫॥
શઙ્ખચક્રગદાપદ્મધરાશ્ચિન્ત્યા હરેર્ભુજાઃ ।
પીનવૃત્તા જગદ્રક્ષા કેવલોદ્યોગિનોઽનિશમ્॥ ૬॥
સન્તતં ચિન્તયેત્કણ્ઠં ભાસ્વત્કૌસ્તુભભાસકમ્ ।
વૈકુણ્ઠસ્યાખિલા વેદા ઉદ્ગીર્યન્તેઽનિશં યતઃ॥ ૭॥
સ્મરેત યામિનીનાથ સહસ્રામિતકાન્તિમત્ ।
ભવતાપાપનોદીડ્યં શ્રીપતેઃ મુખપઙ્કજમ્॥ ૮॥
પૂર્ણાનન્યસુખોદ્ભાસિં  અન્દસ્મિતમધીશિતુઃ ।

ગોવિન્દસ્ય સદા ચિન્ત્યં નિત્યાનન્દપદપ્રદમ્॥ ૯॥
સ્મરામિ ભવસન્તાપ હાનિદામૃતસાગરમ્ ।
પૂર્ણાનન્દસ્ય રામસ્ય સાનુરાગાવલોકનમ્॥ ૧૦॥
ધ્યાયેદજસ્રમીશસ્ય પદ્મજાદિપ્રતીક્ષિતમ્ ।
ભ્રૂભઙ્ગં  પારમેષ્ઠ્યાદિ પદદાયિ વિમુક્તિદમ્॥ ૧૧॥
સન્તતં ચિન્તયેઽનન્તં અન્તકાલે var અન્ત્યકાલે વિશેષતઃ ।
નૈવોદાપુઃ ગૃણન્તોઽન્તં યદ્ગુણાનાં અજાદયઃ॥ ૧૨॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ પ્રથમસ્તોત્રં સમ્પૂર્ણમ્

અથ દ્વિતીયસ્તોત્રમ્

સ્વજનોદધિસંવૃદ્ધિ પૂર્ણચન્દ્રો ગુણાર્ણવઃ ।var સુજનોદધિસંવૃદ્ધિ
અમન્દાનન્દ સાન્દ્રો નઃ સદાવ્યાદિન્દિરાપતિઃ॥ ૧॥ var પ્રીયાતામિન્દિરાપતિઃ
રમાચકોરીવિધવે દુષ્ટદર્પોદવહ્નયે (દુષ્ટસર્પોદવહ્નયે) ।
સત્પાન્થજનગેહાય નમો નારાયણાય તે॥ ૨॥
ચિદચિદ્ભેદં અખિલં વિધાયાધાય ભુઞ્જતે ।
અવ્યાકૃતગુહસ્થાય રમાપ્રણયિને નમઃ॥ ૩॥
અમન્દગુણસારોઽપિ મન્દહાસેન વીક્ષિતઃ ।
નિત્યમિન્દિરયાઽનન્દસાન્દ્રો યો નૌમિ તં હરિમ્॥ ૪॥
વશી વશો (વશે) ન કસ્યાપિ યોઽજિતો વિજિતાખિલઃ ।
સર્વકર્તા ન ક્રિયતે તં નમામિ રમાપતિમ્॥ ૫॥
અગુણાયગુણોદ્રેક સ્વરૂપાયાદિકારિણે ।
વિદારિતારિસઙ્ઘાય  વાસુદેવાય તે નમઃ॥ ૬॥

આદિદેવાય દેવાનાં પતયે સાદિતારયે ।
અનાદ્યજ્ઞાનપારાય નમઃ પારાવરાશ્રય॥ ૭॥ var નમો વરવરાય તે
અજાય જનયિત્રેઽસ્ય વિજિતાખિલદાનવ ।
અજાદિ પૂજ્યપાદાય નમસ્તે ગરુડધ્વજ॥ ૮॥
ઇન્દિરામન્દસાન્દ્રાગ્ર્ય કટાક્ષપ્રેક્ષિતાત્મને ।
અસ્મદિષ્ટૈક કાર્યાય પૂર્ણાય હરયે નમઃ॥ ૯॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ દ્વિતીયસ્તોત્રં સમ્પૂર્ણમ્

અથ તૃતીયસ્તોત્રમ્

કુરુ ભુઙ્ક્ષ્વ  ચ કર્મ નિજં નિયતં હરિપાદવિનમ્રધિયા સતતમ્ ।
હરિરેવ પરો હરિરેવ ગુરુઃ હરિરેવ જગત્પિતૃમાતૃગતિઃ॥ ૧॥
ન તતોઽસ્ત્યપરં જગદીડ્યતમં (જગતીડ્યતમં) પરમાત્પરતઃ પુરુષોત્તમતઃ ।
તદલં બહુલોકવિચિન્તનયા પ્રવણં કુરુ માનસમીશપદે ॥ ૨॥
યતતોઽપિ હરેઃ પદસંસ્મરણે સકલં હ્યઘમાશુ લયં વ્રજતિ ।
સ્મરતસ્તુ વિમુક્તિપદં પરમં સ્ફુટમેષ્યતિ તત્કિમપાક્રિયતે॥ ૩॥
શ‍ૃણુતામલસત્યવચઃ પરમં શપથેરિતં ઉચ્છ્રિતબાહુયુગમ્  ।
ન હરેઃ પરમો ન હરેઃ સદૃશઃ પરમઃ સ તુ સર્વ ચિદાત્મગણાત્॥ ૪॥
યદિ નામ પરો ન ભવેત (ભવેત્સ) હરિઃ કથમસ્ય વશે જગદેતદભૂત્ ।
યદિ નામ ન તસ્ય વશે સકલં કથમેવ તુ નિત્યસુખં ન ભવેત્॥ ૫॥
ન ચ કર્મવિમામલ કાલગુણપ્રભૃતીશમચિત્તનુ તદ્ધિ યતઃ ।
ચિદચિત્તનુ સર્વમસૌ તુ હરિર્યમયેદિતિ વૈદિકમસ્તિ વચઃ॥ ૬॥
વ્યવહારભિદાઽપિ ગુરોર્જગતાં ન તુ ચિત્તગતા સ હિ ચોદ્યપરમ્ ।

બહવઃ પુરુષાઃ પુરુષપ્રવરો હરિરિત્યવદત્સ્વયમેવ હરિઃ॥ ૭॥
ચતુરાનન પૂર્વવિમુક્તગણા હરિમેત્ય તુ પૂર્વવદેવ સદા ।
નિયતોચ્ચવિનીચતયૈવ નિજાં સ્થિતિમાપુરિતિ સ્મ પરં વચનમ્॥ ૮॥
આનન્દતીર્થસન્નામ્ના પૂર્ણપ્રજ્ઞાભિધાયુજા ।
કૃતં હર્યષ્ટકં ભક્ત્યા પઠતઃ પ્રીયતે હરિઃ॥ ૯॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ તૃતીયસ્તોત્રં સમ્પૂર્ણમ્

અથ ચતુર્થસ્તોત્રમ્

નિજપૂર્ણસુખામિતબોધતનુઃ પરશક્તિરનન્તગુણઃ પરમઃ ।
અજરામરણઃ સકલાર્તિહરઃ   કમલાપતિરીડ્યતમોઽવતુ નઃ॥ ૧॥
યદસુપ્તિગતોઽપિ હરિઃ સુખવાન્ સુખરૂપિણમાહુરતો  નિગમાઃ ।
સ્વમતિપ્રભવં જગદસ્ય યતઃ પરબોધતનું ચ તતઃ ખપતિમ્॥ ૨॥ var સુમતિપ્રભવમ્
બહુચિત્રજગત્  બહુધાકરણાત્પરશક્તિરનન્તગુણઃ પરમઃ ।
સુખરૂપમમુષ્યપદં પરમં સ્મરતસ્તુ ભવિષ્યતિ તત્સતતમ્॥ ૩॥
સ્મરણે હિ પરેશિતુરસ્ય વિભોર્મલિનાનિ મનાંસિ કુતઃ કરણમ્ ।
વિમલં હિ પદં પરમં સ્વરતં તરુણાર્કસવર્ણમજસ્ય હરેઃ॥ ૪॥
વિમલૈઃ શ્રુતિશાણનિશાતતમૈઃ સુમનોઽસિભિરાશુ નિહત્ય દૃઢમ્ ।
બલિનં નિજવૈરિણમાત્મતમોભિદમીશમનન્તમુપાસ્વ હરિમ્॥ ૫॥
ન હિ વિશ્વસૃજો વિભુશમ્ભુપુરન્દર સૂર્યમુખાનપરાનપરાન્ ।
સૃજતીડ્યતમોઽવતિ હન્તિ નિજં પદમાપયતિ પ્રણતાં સ્વધિયા॥ ૬॥
પરમોઽપિ રમેશિતુરસ્ય સમો ન હિ કશ્ચિદભૂન્ન ભવિષ્યતિ ચ ।
ક્વચિદદ્યતનોઽપિ ન પૂર્ણસદાગણિતેડ્યગુણાનુભવૈકતનોઃ॥ ૭॥

ઇતિ દેવવરસ્ય હરેઃ સ્તવનં કૃતવાન્ મુનિરુત્તમમાદરતઃ ।
સુખતીર્થપદાભિહિતઃ પઠતસ્તદિદં ભવતિ ધ્રુવમુચ્ચસુખમ્॥ ૮॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ ચતુર્થસ્તોત્રં સમ્પૂર્ણમ્

અથ પઞ્ચમસ્તોત્રમ્

વાસુદેવાપરિમેયસુધામન્ શુદ્ધસદોદિત સુન્દરીકાન્ત ।
ધરાધરધારણ વેધુરધર્તઃ સૌધૃતિદીધિતિવેધૃવિધાતઃ॥ ૧॥
અધિકબન્ધં રન્ધય બોધા ચ્છિન્ધિપિધાનં બન્ધુરમદ્ધા ।
કેશવ કેશવ શાસક વન્દે પાશધરાર્ચિત   શૂરપરેશ (શૂરવરેશ) ॥ ૨॥
નારાયણામલતારણ (કારણ) વન્દે કારણકારણ પૂર્ણ વરેણ્ય ।
માધવ માધવ સાધક વન્દે બાધક બોધક શુદ્ધ સમાધે॥ ૩॥
ગોવિન્દ ગોવિન્દ પુરન્દર વન્દે સ્કન્દ સનન્દન વન્દિત પાદ ।
વિષ્ણુ સૃજિષ્ણુ ગ્રસિષ્ણુ વિવન્દે કૃષ્ણ સદુષ્ણ વધિષ્ણ સુધૃષ્ણો॥ ૪॥
var વિષ્ણો સૃજિષ્ણો ગ્રસિષ્ણો વિવન્દે કૃષ્ણ સદુષ્ણવધિષ્ણો સુધૃષ્ણો
મધુસૂદન દાનવસાદન વન્દે દૈવતમોદન (દૈવતમોદિત) વેદિત પાદ ।
ત્રિવિક્રમ નિષ્ક્રમ વિક્રમ વન્દે સુક્રમ સઙ્ક્રમહુઙ્કૃતવક્ત્ર ॥ ૫॥ var સઙ્ક્રમ  સુક્રમ હુઙ્કૃતવક્ત્ર
વામન વામન ભામન વન્દે સામન સીમન સામન સાનો ।
શ્રીધર શ્રીધર શંધર વન્દે ભૂધર વાર્ધર કન્ધરધારિન્॥ ૬॥
હૃષીકેશ સુકેશ પરેશ વિવન્દે શરણેશ કલેશ બલેશ સુખેશ ।
પદ્મનાભ શુભોદ્ભવ વન્દે સમ્ભૃતલોકભરાભર ભૂરે ।
દામોદર દૂરતરાન્તર વન્દે દારિતપારક પાર (દારિતપારગપાર) પરસ્માત્॥ ૭॥
આનન્દસુતીર્થ મુનીન્દ્રકૃતા હરિગીતિરિયં પરમાદરતઃ ।

પરલોકવિલોકન સૂર્યનિભા હરિભક્તિ વિવર્ધન શૌણ્ડતમા॥ ૮॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ પઞ્ચમસ્તોત્રં સમ્પૂર્ણમ્

અથ ષષ્ઠસ્તોત્રમ્

મત્સ્યકરૂપ લયોદવિહારિન્ વેદવિનેત્ર ચતુર્મુખવન્દ્ય ।
કૂર્મસ્વરૂપક મન્દરધારિન્ લોકવિધારક દેવવરેણ્ય॥ ૧॥
સૂકરરૂપક દાનવશત્રો ભૂમિવિધારક યજ્ઞાવરાઙ્ગ  ।
દેવ નૃસિંહ   હિરણ્યકશત્રો સર્વ ભયાન્તક દૈવતબન્ધો॥ ૨॥
વામન વામન માણવવેષ દૈત્યવરાન્તક કારણરૂપ ।
રામ ભૃગૂદ્વહ સૂર્જિતદીપ્તે   ક્ષત્રકુલાન્તક શમ્ભુવરેણ્ય॥ ૩॥
રાઘવ રાઘવ રાક્ષસ શત્રો મારુતિવલ્લભ જાનકિકાન્ત ।
દેવકીનન્દન નન્દકુમાર વૃન્દાવનાઞ્ચન ગોકુલચન્દ્ર॥ ૪॥
કન્દફલાશન સુન્દરરૂપ નન્દિતગોકુલવન્દિતપાદ ।
ઇન્દ્રસુતાવક નન્દકહસ્ત ચન્દનચર્ચિત   સુન્દરિનાથ॥ ૫॥
ઇન્દીવરોદર દળનયન મન્દરધારિન્ ગોવિન્દ વન્દે ।
ચન્દ્રશતાનન કુન્દસુહાસ નન્દિતદૈવતાનન્દસુપૂર્ણ॥ ૬॥
દેવકીનન્દન સુન્દરરૂપ રુક્મિણિવલ્લભ પાણ્ડવબન્ધો ।
દૈત્યવિમોહક નિત્યસુખાદે દેવવિબોધક બુદ્ધસ્વરૂપ॥ ૭॥
દુષ્ટકુલાન્તક કલ્કિસ્વરૂપ ધર્મવિવર્ધન મૂલયુગાદે ।
નારાયણામલકારણમૂર્તે પૂર્ણગુણાર્ણવ નિત્યસુબોધ॥ ૮॥
આનન્દતીર્થકૃતા હરિગાથા પાપહરા શુભનિત્યસુખાર્થા॥ ૯॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ ષષ્ઠસ્તોત્રં સમ્પૂર્ણમ્

અથ સપ્તમસ્તોત્રમ્

વિશ્વસ્થિતિપ્રળયસર્ગમહાવિભૂતિ વૃત્તિપ્રકાશનિયમાવૃતિ બન્ધમોક્ષાઃ ।
યસ્યા અપાઙ્ગલવમાત્રત  ઊર્જિતા   સા શ્રીઃ યત્કટાક્ષબલવત્યજિતં નમામિ॥ ૧॥
બ્રહ્મેશશક્રરવિધર્મશશાઙ્કપૂર્વ ગીર્વાણસન્તતિરિયં યદપાઙ્ગલેશમ્  ।
આશ્રિત્ય વિશ્વવિજયં વિસૃજત્યચિન્ત્યા શ્રીઃ યત્કટાક્ષબલવત્યજિતં નમામિ॥ ૨॥
ધર્માર્થકામસુમતિપ્રચયાદ્યશેષસન્મઙ્ગલં  વિદધતે યદપાઙ્ગલેશમ્  ।
આશ્રિત્ય તત્પ્રણતસત્પ્રણતા અપીડ્યા શ્રીઃ યત્કટાક્ષબલવતિ અજિતં નમામિ॥ ૩॥
ષડ્વર્ગનિગ્રહનિરસ્તસમસ્તદોષા ધ્યાયન્તિ વિષ્ણુમૃષયો યદપાઙ્ગલેશમ્  ।
આશ્રિત્ય યાનપિ સમેત્ય ન યાતિ દુઃખં શ્રીઃ યત્કટાક્ષબલવતિ અજિતં નમામિ॥ ૪॥
શેષાહિવૈરિશિવશક્રમનુપ્રધાન ચિત્રોરુકર્મરચનં યદપાઙ્ગલેશમ્  ।
આશ્રિત્ય વિશ્વમખિલં વિદધાતિ ધાતા શ્રીઃ યત્કટાક્ષબલવતિ અજિતં નમામિ॥ ૫॥
શક્રોગ્રદીધિતિહિમાકરસૂર્યસૂનુ પૂર્વં નિહત્ય નિખિલં યદપાઙ્ગલેશમ્  ।
આશ્રિત્ય નૃત્યતિ શિવઃ પ્રકટોરુશક્તિઃ શ્રીઃ યત્કટાક્ષ બલવતિ અજિતં નમામિ॥ ૬॥
તત્પાદપઙ્કજમહાસનતામવાપ શર્વાદિવન્દ્યચરણો યદપાઙ્ગલેશમ્  ।
આશ્રિત્ય નાગપતિઃ અન્યસુરૈર્દુરાપાં શ્રીઃ યત્કટાક્ષબલવતિ અજિતં નમામિ॥ ૭॥
નાગારિરુગ્રબલપૌરુષ આપ વિષ્ણુવાહત્વમુત્તમજવો યદપાઙ્ગલેશમ્  । var

વિષ્ણોર્વાહ
આશ્રિત્ય શક્રમુખદેવગણૈઃ અચિન્ત્યં શ્રીઃ યત્કટાક્ષ બલવતિ અજિતં નમામિ॥ ૮॥
આનન્દતીર્થમુનિસન્મુખપંકજોત્થં સાક્ષાદ્રમાહરિમનઃ પ્રિયં ઉત્તમાર્થમ્ ।
ભક્ત્યા પઠતિ અજિતમાત્મનિ સન્નિધાય યઃ સ્તોત્રમેતભિયાતિ તયોરભીષ્ટમ્॥ ૯॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ સપ્તમસ્તોત્રં સમ્પૂર્ણમ્

અથ અષ્ટમસ્તોત્રમ્

વન્દિતાશેષવન્દ્યોરુવૃન્દારકં ચન્દનાચર્ચિતોદારપીનાંસકમ્   ।
ઇન્દિરાચઞ્ચલાપાઙ્ગનીરાજિતં  મન્દરોદ્ધારિવૃત્તોદ્ભુજાભોગિનમ્ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૧॥
સૃષ્ટિસંહારલીલાવિલાસાતતં પુષ્ટષાડ્ગુણ્યસદ્વિગ્રહોલ્લાસિનમ્ ।
દુષ્ટનિઃશેષસંહારકર્મોદ્યતં હૃષ્ટપુષ્ટાતિશિષ્ટ (અનુશિષ્ટ) પ્રજાસંશ્રયમ્ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૨॥
ઉન્નતપ્રાર્થિતાશેષસંસાધકં   સન્નતાલૌકિકાનન્દદશ્રીપદમ્ ।
ભિન્નકર્માશયપ્રાણિસમ્પ્રેરકં તન્ન કિં  નેતિ વિદ્વત્સુ મીમાંસિતમ્ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૩॥
વિપ્રમુખ્યૈઃ સદા વેદવાદોન્મુખૈઃ સુપ્રતાપૈઃ ક્ષિતીશેશ્વરૈશ્ચાર્ચ્ચિતમ્   ।
અપ્રતર્ક્યોરુસંવિદ્ગુણં નિર્મલં સપ્રકાશાજરાનન્દરૂપં પરમ્ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૪॥
અત્યયો યસ્ય (યેન) કેનાપિ ન ક્વાપિ હિ પ્રત્યયો યદ્ગુણેષૂત્તમાનાં પરઃ ।
સત્યસઙ્કલ્પ એકો વરેણ્યો વશી મત્યનૂનૈઃ સદા વેદવાદોદિતઃ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૫॥
પશ્યતાં દુઃખસન્તાનનિર્મૂલનં દૃશ્યતાં દૃશ્યતામિત્યજેશાર્ચિતમ્   ।
નશ્યતાં દૂરગં સર્વદાપ્યાઽત્મગં વશ્યતાં સ્વેચ્છયા સજ્જનેષ્વાગતમ્ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૬॥
અગ્રજં યઃ સસર્જાજમગ્ર્યાકૃતિં   વિગ્રહો યસ્ય સર્વે ગુણા એવ હિ ।
ઉગ્રઆદ્યોઽપિ યસ્યાત્મજાગ્ર્યાત્મજઃ સદ્ગૃહીતઃ  સદા યઃ પરં દૈવતમ્ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૭॥

અચ્યુતો યો ગુણૈર્નિત્યમેવાખિલૈઃ  પ્રચ્યુતોઽશેષદોષૈઃ સદા પૂર્તિતઃ   ।
ઉચ્યતે સર્વવેદોરુવાદૈરજઃ સ્વર્ચિતો   બ્રહ્મરુદ્રેન્દ્રપૂર્વૈઃ સદા ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૮॥
ધાર્યતે યેન વિશ્વં સદાજાદિકં વાર્યતેઽશેષદુઃખં નિજધ્યાયિનામ્ ।
પાર્યતે સર્વમન્યૈર્નયત્પાર્યતે કાર્યતે ચાખિલં સર્વભૂતૈઃ સદા ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૯॥
સર્વપાપાનિયત્સંસ્મૃતેઃ સઙ્ક્ષયં સર્વદા યાન્તિ ભક્ત્યા વિશુદ્ધાત્મનામ્ ।
શર્વગુર્વાદિગીર્વાણ સંસ્થાનદઃ કુર્વતે કર્મ યત્પ્રીતયે સજ્જનાઃ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૧૦॥
અક્ષયં કર્મ યસ્મિન્ પરે સ્વર્પિતં   પ્રક્ષયં યાન્તિ દુઃખાનિ યન્નામતઃ ।
અક્ષરો યોઽજરઃ સર્વદૈવામૃતઃ કુક્ષિગં  યસ્ય વિશ્વં સદાઽજાદિકમ્ ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૧૧॥
નન્દિતીર્થોરુસન્નામિનો નન્દિનઃ સન્દધાનાઃ સદાનન્દદેવે મતિમ્ ।
મન્દહાસારુણા પાઙ્ગદત્તોન્નતિં   વન્દિતાશેષદેવાદિવૃન્દં સદા ।
પ્રીણયામો વાસુદેવં દેવતામણ્ડલાખણ્ડમણ્ડનં પ્રીણયામો વાસુદેવમ્॥ ૧૨॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ અષ્ટમસ્તોત્રં સમ્પૂર્ણમ્

અથ નવમસ્તોત્રમ્

અતિમતતમોગિરિસમિતિવિભેદન પિતામહભૂતિદ ગુણગણનિલય ।
શુભતમ કથાશય પરમસદોદિત જગદેકકારણ રામરમારમણ॥ ૧॥
વિધિભવમુખસુરસતતસુવન્દિતરમામનોવલ્લભ ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૨॥

અગણિતગુણગણમયશરીર હે વિગતગુણેતર ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૩॥
અપરિમિતસુખનિધિવિમલસુદેહ હે વિગત સુખેતર ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૪॥
પ્રચલિતલયજલવિહરણ શાશ્વતસુખમયમીન હે ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૫॥
સુરદિતિજસુબલવિલુળિતમન્દરધર પર કૂર્મ હે ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૬॥
સગિરિવરધરાતળવહ સુસૂકરપરમવિબોધ હે ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૭॥
અતિબલદિતિસુત હૃદય વિભેદન જયનૃહરેઽમલ ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૮॥
બલિમુખદિતિસુતવિજયવિનાશન જગદવનાજિત ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૯॥
અવિજિતકુનૃપતિસમિતિવિખણ્ડન રમાવર વીરપ ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૧૦॥
ખરતરનિશિચરદહન પરામૃત રઘુવર માનદ ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૧૧॥
સુલલિતતનુવર વરદ મહાબલ યદુવર પાર્થપ ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૧૨॥
દિતિસુતવિમોહન વિમલવિબોધન પરગુણબુદ્ધ હે ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૧૩॥
કલિમલહુતવહ સુભગ મહોત્સવ શરણદ કલ્કીશ ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૧૪॥
અખિલજનિવિલય પરસુખકારણ પરપુરુષોત્તમ ભવ મમ શરણમ્ ।
શુભતમ કથાશય પરમસદોદિત જગદેકકારણ રામરમારમણ॥ ૧૫॥
ઇતિ તવ નુતિવરસતતરતેર્ભવ સુશરણમુરુસુખતીર્થમુનેઃ ભગવન્ ।
શુભતમ કથાશય પરમસદોદિત જગદેકકારણ રામરમારમણ॥ ૧૬॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ નવમસ્તોત્રં સમ્પૂર્ણમ્

અથ દશમસ્તોત્રમ્

અવ નઃ શ્રીપતિરપ્રતિરધિકેશાદિભવાદે ।
કરુણાપૂર્ણવરપ્રદચરિતં જ્ઞાપય મે તે॥ ૧॥
સુરવન્દ્યાધિપ સદ્વરભરિતાશેષગુણાલમ્ ।
કરુણાપૂર્ણવરપ્રદચરિતં જ્ઞાપય મે તે॥ ૨॥
સકલધ્વાન્તવિનાશન (વિનાશક) પરમાનન્દસુધાહો ।
કરુણાપૂર્ણવરપ્રદચરિતં જ્ઞાપય મે તે॥ ૩॥
ત્રિજગત્પોત સદાર્ચિતચરણાશાપતિધાતો   ।
કરુણાપૂર્ણવરપ્રદચરિતં જ્ઞાપય મે તે॥ ૪॥
ત્રિગુણાતીતવિધારક પરિતો દેહિ સુભક્તિમ્ ।
કરુણાપૂર્ણવરપ્રદચરિતં જ્ઞાપય મે તે॥ ૫॥
શરણં કારણભાવન ભવ મે તાત સદાઽલમ્ ।
કરુણાપૂર્ણવરપ્રદચરિતં જ્ઞાપય મે તે॥ ૬॥
મરણપ્રાણદ પાલક જગદીશાવ સુભક્તિમ્ ।
કરુણાપૂર્ણવરપ્રદચરિતં જ્ઞાપય મે તે॥ ૭॥
તરુણાદિત્યસવર્ણકચરણાબ્જામલ કીર્તે ।
કરુણાપૂર્ણવરપ્રદચરિતં જ્ઞાપય મે તે॥ ૮॥
સલિલપ્રોત્થસરાગકમણિવર્ણોચ્ચનખાદે ।
કરુણાપૂર્ણવરપ્રદચરિતં જ્ઞાપય મે તે॥ ૯॥

કજ (ખજ) તૂણીનિભપાવનવરજઙ્ઘામિતશક્તે  ।
કરુણાપૂર્ણવરપ્રદચરિતં જ્ઞાપય મે તે॥ ૧૦॥
ઇબહસ્તપ્રભશોભનપરમોરુસ્થરમાળે ।
કરુણાપૂર્ણવરપ્રદચરિતં જ્ઞાપય મે તે॥ ૧૧॥
અસનોત્ફુલ્લસુપુષ્પકસમવર્ણાવરણાન્તે ।
કરુણાપૂર્ણવરપ્રદચરિતં જ્ઞાપય મે તે॥ ૧૨॥
શતમોદોદ્ભવસુન્દરિવરપદ્મોત્થિતનાભે ।
કરુણાપૂર્ણવરપ્રદચરિતં જ્ઞાપય મે તે॥ ૧૩॥
જગદાગૂહકપલ્લવસમકુક્ષે શરણાદે ।
કરુણાપૂર્ણવરપ્રદચરિતં જ્ઞાપય મે તે॥ ૧૪॥
જગદમ્બામલસુન્દરિગૃહવક્ષોવર યોગિન્ ।
કરુણાપૂર્ણવરપ્રદચરિતં જ્ઞાપય મે તે॥ ૧૫॥
દિતિજાન્તપ્રદ ચક્રધરગદાયુગ્વરબાહો ।
કરુણાપૂર્ણવરપ્રદચરિતં જ્ઞાપય મે તે॥ ૧૬॥
પરમજ્ઞાનમહાનિધિવદન શ્રીરમણેન્દો ।
કરુણાપૂર્ણવરપ્રદચરિતં જ્ઞાપય મે તે॥ ૧૭॥
નિખિલાઘૌઘવિનાશન (વિનાશક) પરસૌખ્યપ્રદદૃષ્ટે ।
કરુણાપૂર્ણવરપ્રદચરિતં જ્ઞાપય મે તે॥ ૧૮॥
પરમાનન્દસુતીર્થસુમુનિરાજો હરિગાથામ્ ।
કૃતવાન્નિત્યસુપૂર્ણકપરમાનન્દપદૈષિન્॥ ૧૯॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ દશમસ્તોત્રં સમ્પૂર્ણમ્

અથ એકાદશસ્તોત્રમ્

ઉદીર્ણમજરં દિવ્યં અમૃતસ્યન્દ્યધીશિતુઃ ।
આનન્દસ્ય પદં વન્દે બ્રહ્મેન્દ્રાદિ અભિવન્દિતમ્॥ ૧॥
સર્વવેદપદોદ્ગીતં ઇન્દિરાવાસમુત્તમમ્ (ઇન્દિરાધારમુત્તમમ્) ।
આનન્દસ્ય પદં વન્દે બ્રહ્મેન્દ્રાદિ અભિવન્દિતમ્॥ ૨॥
સર્વદેવાદિદેવસ્ય વિદારિતમહત્તમઃ ।
આનન્દસ્ય પદં વન્દે બ્રહ્મેન્દ્રાદિ અભિવન્દિતમ્॥ ૩॥
ઉદારમાદરાન્નિત્યં અનિન્દ્યં સુન્દરીપતેઃ ।
આનન્દસ્ય પદં વન્દે બ્રહ્મેન્દ્રાદિ અભિવન્દિતમ્॥ ૪॥
ઇન્દીવરોદરનિભં સુપૂર્ણં વાદિમોહનમ્ (વાદિમોહદમ્) ।
આનન્દસ્ય પદં વન્દે બ્રહ્મેન્દ્રાદિ અભિવન્દિતમ્॥ ૫॥
દાતૃસર્વામરૈશ્વર્યવિમુક્ત્યાદેરહો પરમ્ (વરમ્) ।
આનન્દસ્ય પદં વન્દે બ્રહ્મેન્દ્રાદિ અભિવન્દિતમ્॥ ૬॥
દૂરાદ્દુરતરં  યત્તુ તદેવાન્તિકમન્તિકાત્ ।
આનન્દસ્ય પદં વન્દે બ્રહ્મેન્દ્રાદિ અભિવન્દિતમ્॥ ૭॥
પૂર્ણસર્વગુણૈકાર્ણમનાદ્યન્તં સુરેશિતુઃ ।
આનન્દસ્ય પદં વન્દે બ્રહ્મેન્દ્રાદિ અભિવન્દિતમ્॥ ૮॥
આનન્દતીર્થમુનિના હરેરાનન્દરૂપિણઃ ।
કૃતં સ્તોત્રમિદં પુણ્યં પઠન્નાનન્દમાપ્નુયાત્॥ ૯॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ એકાદશસ્તોત્રં સમ્પૂર્ણમ્

અથ દ્વાદશસ્તોત્રમ્

આનન્દમુકુન્દ  અરવિન્દનયન ।
આનન્દતીર્થ પરાનન્દવરદ॥ ૧॥
સુન્દરીમન્દિરગોવિન્દ વન્દે ।
આનન્દતીર્થ પરાનન્દવરદ॥ ૨॥
ચન્દ્રકમન્દિરનન્દક વન્દે ।
આનન્દતીર્થ પરાનન્દવરદ॥ ૩॥
ચન્દ્રસુરેન્દ્રસુવન્દિત વન્દે ।
આનન્દતીર્થ પરાનન્દવરદ॥ ૪॥
મન્દારસૂનસુચર્ચિત   વન્દે ।
આનન્દતીર્થ પરાનન્દવરદ॥ ૫॥
વૃન્દારવૃન્દસુવન્દિત વન્દે (વૃન્દારકવૃન્દસુવન્દિત વન્દે) ।
આનન્દતીર્થ પરાનન્દવરદ॥ ૬॥
ઇન્દિરાઽનન્દક સુન્દર વન્દે ।
આનન્દતીર્થ પરાનન્દવરદ॥ ૭॥
મન્દિરસ્યન્દનસ્યન્દક વન્દે ।
આનન્દતીર્થ પરાનન્દવરદ॥ ૮॥
આનન્દચન્દ્રિકાસ્યન્દક વન્દે ।
આનન્દતીર્થ પરાનન્દવરદ॥ ૯॥

ઇતિ શ્રીમદાનન્દતીર્થભગવત્પાદાચાર્ય વિરચિતં

દ્વાદશસ્તોત્રેષુ દ્વાદશં સ્તોત્રં સમ્પૂર્ણમ્

॥ ભારતીરમણમુખ્યપ્રાણાન્તર્ગત શ્રીકૃષ્ણાર્પણમસ્તુ॥

